
MALTA

QORTI TAL-MAĠISTRATI (MALTA)
bħala Qorti ta’ Ġudikatura Kriminali

MAĠISTRAT DR. NADIA H. VELLA 
B.A., LL.D., Dip. Trib. Eccl. Melit., 


Seduta ta’ nhar id-9 ta’ Lulju 2024

Il-Pulizija
(Spettur Francesco Mizzi)

vs.

Jake Palmier
detentur tal-karta ta’ l-identita’ bin-numru 123094M

Il-Qorti,

Rat l-akkużi miġjuba fil-konfront ta’ Jake Palmier, iben Stephen u Lara (Larissa) neé Muscat, imwieled il-Pietà nhar is-6 ta’ Marzu 1994, residenti ġewwa l-fond 229, Mistrieħ, Triq Santa Margerita, Siġġiewi u detentur tal-karta tal-identità bin-numru 123094M, akkużat talli nhar it-30 ta’ Novembru 2023 u/jew il-ġimgħat u/jew xhur ta’ qabel għall-ħabta tal-00:15hrs u/jew diversi ħinijiet, bħala persuna responsabbli mill-istabbiliment bl-isem “La Buona Trattoria del Nonno” sitwat fi Triq San Pawl, San Pawl il-Baħar; 
 
1. Ħaddem jew ġiegħel jew ħalla lil min iħaddem loud speaker, gramofon, amplifikatur jew strument bħal dawn, għamel jew inkella ġiegħel jew ħalla li jsiru ħsejjes daqshekk qawwija fi triq, ħanut, f’post pubbliku u/jew f’kull bini ieħor, li jdejqu lid-detenturi jew lin-nies li jkunu joqogħdu fil-qrib ċioe lil Philip Agius;

2. U aktar talli ppermetta u/jew daqq mużika tgħajjat u/jew l-użu ta’ loud speakers u/jew amplifikata mingħajr liċenzja tal-awtorità kompetenti; 

3. Bil-lejl kiser il-mistrieħ tan-nies cioe ta’ Philip Agius bi ħsejjes jew għajjat jew b’xi mod ieħor; 

4. U aktar talli ħalla b’inhar u/jew bil-lejl, kant jew ħsejjes li setgħu dejqu jew b’xi mod ieħor jiddisturbaw lil Philip Agius; 

5. Meta kellu liċenzja, naqas li jħares xi waħda mid-dispożizzjonijiet ta’ dan l-att jew xi kundizzjoni, restrizzjoni jew limitazzjoni oħra li għaliha tkun suġġetta l-liċenzja; 

6. Samma jew daqq strument tal-mużika jew strument ieħor li jagħmel ħoss, jew għanna, jew sabiex ibiegħ fit-toroq, ibiegħ, iqassam jew ixandar xi oġġett, għajjat fi triq, f’ħanut jew f’lok pubbliku ieħor, wara li kien ġie mwissi biex ma jissoktax mid-detentur jew minn persuna li kienet toqgħod f’bini fil-qrib minħabba l-mard ta’ persuna f’dak il-bini jew għal xi raġuni oħra tajba, jew wara li ġejt imwissi mill-Pulizija;  

Il-Qorti hija mitluba wkoll li f’każ ta ħtija tiskwalifika lill-imputat milli jkollu jew jikseb dik il-liċenzja  għal perjodu ta’ żmien skont l-Artikolu 30 tal-Kapitolu 9 tal-Liġijiet ta’ Malta; 


Rat l-Artikolu 338(m) tal-Kapitolu 9 tal-Liġijiet ta’ Malta, l-Artikolu 41(1) u l-Artikolu 41(2)(a)(b) tal-Kapitolu 10, ir-Regolament 9 tat-Tieni Skeda tal-Liġi Sussidjarja 441.07 u l-Artikolu 23 tal-Liġi Sussidjarja 10.09; 


Rat id-dokumenti kollha esebiti u cioe ir-rapporti tal-Pulizija relattivi[footnoteRef:1], l-affidavit ta’ PC2375 Mary Zammit[footnoteRef:2], l-affidavit ta’ Malcolm Zerafa in rappreżentanza tal-Awtorità tat-Turiżmu[footnoteRef:3],  [1:  Dak datat it-28 ta’ Ottubru 2023, Immarkat Dok. WG2, bir-referenza 11/POL/6365/2023, u dak datat it-30 ta’ Novembru 2023, immarkat Dok. WG4, bir-referenza 11/POL/7053/2023;]  [2:  Immarkat WG1, fol. 5 tal-proċess; ]  [3:  Immarkat Dok. WG3, fol. 13 tal-proċess;] 



Semgħet ix-xhieda ta’ Philip Agius[footnoteRef:4] li minnha rriżulta li huwa s-sid ta’ appartament bl-isem Avery Court, Block A Flat 23, Triq San Pawl, San Pawl il-Baħar, liema appartament huwa jikrih lil terzi. Fil-5 ta’ Settembru 2023 huwa kera dan l-appartament lil ċertu Marco Ruscio u Maria Socorro Nicacio Dos Santos skont il-kuntratt li huwa esebixxa bħala Dok. PA1.  Wara xahar dawna telqu ‘l barra. Qallu “Jiddispaċini ma nistax noqgħod iżjed hawn”; Dan minħabba storbju li kien ġej mill-istabbiliment ta’ faċċata li jismu “La Buona Trattoria del Nonno”. Huwa rrapporta dan l-istabbiliment lil Pulizija tliet darbiet, l-ewwel rapport meta dawna l-inkwilini kienu għadhom jgħixu hemm. Huwa mar fuq il-post biex jivverifika l-ilment tal-inkwilin tiegħu billi mar iktar minn darba fit-triq. Huwa mar għal erba’ darbiet għall-ħabta ta’ nofsillejl. “Dan voldieri kull kwarta jkun hemm happy birthday. Is-sound full on, jibdew jitħadtu n-nies għax lanqas tiftiehem titħaddet...Dan saqaf m’għandux,. Dan bil-canvas is-saqaf tiegħu.” Mistoqsi minn fejn kien ġej il-ħoss, wieġeb li dan kien ġej mill-Buona Trattoria. Hu kien fil-karozza fil-main road. Ma kienx hemm ħwienet oħra miftiħin dak il-ħin. Ix-xhud esebixxa pendrive kontenenti messaggi skambjati bejnu u bejn l-inkwilin. Xi messaġġi huma awdjo-viżivi, filmati meħuda mill-istess inkwilin, minn ġewwa l-appartament lilu mikri, għal fuq it-Trattoria. Xi wħud ittieħdu fuq barra u oħrajn bil-bieb magħluq. Ix-xhud xehed li huwa stess għamel ġimgħa jgħix f’dan l-appartament.  [4:  Minnu mogħtija nhar it-23 ta’ April 2024, fol.28 et. seq. tal-proċess; ] 


Semgħet it-trattazzjoni. 


Ikkunsidrat: 

Mir-rapporti tal-Pulizija irriżultaw tliet rapporti magħmula minn Philip Agius fuq mużika għolja li kienet qed iddejqu: 27/10/2023  mużika mid-21:25hrs sat-03:00hrs, 01/11/2023 mużika sa 01:30hrs, 29/11/2023 mużika għolja mis-18.05hrs sa 00.15hrs. Il-Pulizija nnifishom ma aċċedewx fuq il-post sabiex jivverifikaw ir-rapport. L-involviment tagħhom kien biss li jieħdu l-verżjoni tal-imputat. Dana għażel id-dritt tas-silenzju f’żewġ okkażjonijiet. Fuq ir-rapport tas-27 ta’ Ottubru 2023, huwa stqarr li fil-23:00hrs kien hemm mużika tal-Happy Birthday u kull ma kien hemm kien storbju ta’ nies li kienu qegħdin barra jpejpu. Minn dak il-ħin ‘il quddiem il-mużika kienet baxxa.
Tenut kont illi l-Pulizija m’aċċedewx fuq il-post, il-Qorti jeħtieġ tiddependi mix-xiehda tal-kwerelant kif ukoll mill-provi minnu esebiti.   

Fir-rigward tar-ritratti esebiti, il-Qorti qiegħda tieħu konjizzjoni ta’ tnejn biss minnhom, in vista li tnejn oħra mhumiex datati, u ieħor jirreferi għad-9 ta’ Diċembru 2023, li hija data ‘il barra mill-ispettru tal-akkużi u kwindi qegħdin jiġu skartati mill-konsiderazzjoni ta’ din il-Qorti. 
Ir-ritratti li fil-fehma tal-Qorti huma relevanti: 
Messaġġ fejn hemm indikata id-data 1 Nov 2023 li jgħid: Stare in casa é davvero difficile si sente come se fossi fuori. Miegħu anness video ta’ 44 sekonda meħud f’nofsillejl u għaxar minuti. 
Messaġġ fejn hemm indikata d-data 21 Oct 2023 li jgħid: ieri 23:30hrs ... la musica si sente fino in casa e chi vuole stare tranquillo non puó. Miegħu anness video ta’ 36 sekonda. 

Il-Qorti sejra tibda billi titratta dawk l-akkużi li ma jirriżultawx. 

Il-ħames imputazzjoni hija marbuta mal-Artikolu 43(1)(b) tal-Kapitolu 9. In vista li dan l-Artikolu jitratta l-kompliċità fid-delitti, l-akkuża kif dedotta ma tistax tirriżulta; 

Lanqas ma tista’ tirriżulta is-sitt imputazzjoni, in vista li din tirrikjedi l-element tat-twissija u cioe li minkejja li wieħed jiġi mwissi, jibqa’ għaddej bl-aġir tiegħu. Fil-każ odjern, ma jirriżultax mill-provi illi l-Pulizija f’xi data minnhom wissew lill-imputat biex inaqqas jew saħansitra jnaqqas l-istorbju. Lanqas ma għamel kuntatt miegħu il-kwerelant. Illi kwindi dan l-element tar-reat u cioe l-element tat-twissija ma jissussistiex u kwindi ir-reat ma jistax jirriżulta. 

Jingħad illi ma nġiebet ebda prova li effettivament kien l-imputat li xegħel din il-mużika, jew li għolla l-volum jew almenu li kien preżenti fl-istabbiliment minn fejn kienet ħierġa l-mużika b’volum għoli. Ir-rwol tal-imputat kien bħala “substitute” tal-liċenzjat fl-istabbiliment “La Buona Trattoria del Nonno” li għandu liċenzja ta’ bar u restaurant. M’hemmx dubju fil-fehma tal-Qorti, li f’każ ta’ bar u/jew restaurant il-piż tal-adempjiment mal-kondizzjonijiet tal-liċenzja u mal-liġi jaqa’ fuq il-licensee u/jew is-subsitute mingħajr ebda distinzjoni bejniethom. M’hemmx lanqas dubju li l-prosekuzzjoni m’għandhiex il-ħtieġa li tipprova li l-persuna akkużata kienet fuq il-post jew li kienet effettivament hi responsabbli għall-istorbju. Ladarba dak allegat, ikun seħħ, u dak li seħħ ikun relatat intrinsikament mal-ġestjoni tal-bar / ristorant in kwistjoni, ir-responsabilità ta’ dak il-ksur tal-liġi, anke fil-kamp kriminali, jaqa’ fuq spallejn il-licensee u/jew is-substitute. 

Tenut kont ta’ dan il-prinċipju legali li huwa abbraċċat mill-Qorti tal-Appell, il-Qorti ser tgħaddi sabiex teżamina jekk jirriżultawx l-ewwel, it-tieni u r-raba’ akkuża, liema akkużi huma ta’ diċitura “ħallejt” jew “ippermettejt” u kwindi t-tip ta’ akkużi li jista’ jaffaċċja l-imputat sempliċiment minħabba r-rwol tiegħu ta’ substitute tal-liċenzjat tal-istabbiliment in kwistjoni. Fil-fehma tal-Qorti, l-imputat ma jistax jinstab ħati tat-tielet akkuża miġjuba kontrih għaliex fil-każ tal-imsemmija akkuża  tirrikjedi prova konkreta, li kien propju l-imputat li kiser il-mistrieħ tan-nies. 

Fil-każ odjern, il-Qorti għandha prova sal-grad rikjest mil-liġi,  illi fl-20 ta’ Ottubru 2023 u fl-1 ta’ Novembru 2023, kien hemm mużika għolja biżżejjed ħierġa mill-istabbiliment La Buona Trattoria del Nonno li dejqet u ddisturbat lin-nies li joqogħdu fil-qrib u cioe lill-inkwilini ta’ Philip Agius u lill-istess Philip Agius, liema mużika kienet mingħajr liċenzja tal-awtorità kompetenti. Illi għaldaqstant fil-fehma tal-Qorti, l-ewwel, it-tieni u r-raba’ akkuża miġjuba fil-konfront tal-imputat jirriżultaw .


Deċide

Għal dawn ir-raġunijiet, il-Qorti filwaqt illi qiegħda tillibera lill-imputat mit-tielet, mill-ħames u mis-sitt akkuża miġjuba fil-konfront tiegħu, wara li rat l-Artikolu 41(2)(a)(b) tal-Kapitolu 10 tal-Liġijiet ta’ Malta, ir-Regolament 9 tat-Tieni Skeda tal-Liġi Sussidjarja 441.07 moqri flimkien mal-Artikolu 18 tal-Kapitolu 441 tal-Liġijiet ta’ Malta u l-Artikolu 23 tal-Liġi Sussidjarja 10.09 qed issib lill-imputat ħati tal-ewwel, it-tieni u r-raba’ akkuża miġjuba fil-konfront tiegħu u konsegwentement qiegħda tikkundannah: 
1) multa ta’ elf Ewro (€1000) u 
2) xahar priġunerija li bl-applikazzjoni tal-Artikolu 28A(1) tal-Kapitolu 9 tal-Liġijiet ta’ Malta qed jiġi sospiż għal sena mil-lum. 

Il-Qorti spjegat lill-imputat fi kliem sempliċi, ai termini tal-Artikolu 28A tal-Kapitolu 9 tal-Liġijiet ta’ Malta, l-import ta’ din is-sentenza u x’jiġri jekk l-imputat fi żmien sena jikkommetti reat ieħor punibbli bi priġunerija.  	

Il-Qorti, fid-diskrezzjoni tagħha, f’dan l-istadju, mhijiex ser taddivjeni għat-tħassir jew għas-sospensjoni tal-liċenzja.



Dr. Nadia H. Vella
Maġistrat


Naomi Bonello 
Deputat Reġistratur

